
PROZEDURA-MEMORIA (EABJ) 
HERRITARREK LARRIALDIEI AURRE EGITEKO EUSKAL SISTEMAN DUTEN BORONDATEZKO PARTE HARTZEARI BURUZKO DEKRETUA ALDATZEN DUEN DEKRETU‑PROIEKTUARI BURUZKOA
Xedapenaren beharraren justifikazioa
Urtarrilaren 19ko 24/2010 Dekretuak Larrialdien Kudeaketari buruzko apirilaren 3ko 1/1996 Legearen V. kapitulua garatu zuen –Urtarrilaren 19ko 24/2010 Dekretua, herritarrek larrialdiei aurre egiteko euskal sisteman duten borondatezko parte-hartzeari buruzkoa.
Lege hori 2016an aldatu zen, eta, ondoren, apirilaren 27ko 1/2017 Legegintzako Dekretua onetsi zen, Larrialdiak Kudeatzeko Legearen testu bategina onartzen duena. Lege-aldaketa horiek eragina izan zuten babes zibileko boluntarioen araubideko zenbait alderditan. Halaber, babes zibilari buruzko Estatuko legeria aldatu da, eta uztailaren 9ko 17/2015 estatuko Legeak xedapen berriak ditu babes zibileko boluntarioen arloan –Uztailaren 9ko 17/2015 Legea, Babes Zibileko Sistema Nazionalari buruzkoa.

Horren guztiaren ondorioz, 24/2010 Dekretua lege-erregulazio berrira egokitu behar da.
Horretarako, herritarrek lagundu eta parte hartzeko sareen kontzeptua txertatu behar da Larrialdiei Aurre Egiteko eta Babes Zibilerako Euskal Sisteman. Sare horiek erregistroan inskribatuta dauden boluntarioen erakundeek eta entitate laguntzaile itunduek osatzen dituzte.
Boluntarioen erakundeek sare bat osatzen dute, eta helburu hau dute: Larrialdiei Aurre Egiteko eta Babes Zibilerako Euskal Sistemari laguntza ematea. Sare hori, alde batetik, boluntarioen tokiko entitateek osatzen dute, eta bestetik, euren helburuen artean babes zibilari laguntzea duten entitateek; horregatik, kontuan hartuta osagarri onak izan daitezkeela larrialdiei aurre egiteko eta babes zibilerako euskal sistema herritarren ahalegina behar duten arlo eta espezialitateak indartzeko, Euskal Autonomia Erkidegoko Administrazio Orokorrak hitzarmenak egiten ditu entitate horiekin, laguntza hori modu desinteresatu eta altruistan eskain dezaten. 
Suhiltzaile boluntarioei buruzko kapitulua kentzen da, eta horren ordez xedapen asistematiko bat sartzen, haien araubidea zerbitzu bakoitzaren erregelamenduaren bidez erregulatzeko. Lehendik ere erregelamenduzko erregulazioak legeak zioena errepikatzen zuen, eta zerbitzu bakoitzaren erregelamendura bidaltzen, Dekretuaren gainerako erregulaziotik aparte utzita. Horregatik, erabaki da figura hori artikulatutik kentzea, eta xedapen gehigarri batean jasotzea, bat etorriz apirilaren 27ko 1/2017 Legegintza Dekretuaren 49. artikuluarekin, zeinak blokean bidaltzen baitu suhiltzaile-zerbitzuen araudira –Apirilaren 27ko 1/2017 Legegintza Dekretua, Larrialdiak Kudeatzeko Legearen testu bategina onartzen duena.

Beste alde batetik, erregelamendua legeak dioenari egokitzen zaio boluntarioaren betebeharrak bere laneko bizitza eta lanbide-garapenarekin bateratzeko neurrien alorrean; zuzendu egiten dira Dekretuak dagoeneko indargabetuta dauden edo aldatu diren arauen gainean egindako aipamenak, eta administrazio-prozedura erkidearen erregulazio berrira ere egokitzen da, orobat administrazio elektronikoen eskakizunetara, babes zibileko boluntarioen erakunde eta antolamenduen erregistroa dela eta.

Agiri pertsonalei edo Eusko Jaurlaritzak toki-entitateetako boluntarioentzat ematen dituen ziurtagiriei dagokienez, kendu egin da agiria hiru urtean behin berritu beharra, ez baita beharrezkotzat jotzen.

Ildo beretik dakar hauek arautzea: babes zibileko boluntario-egiaztagiria lortzeko curriculumeko prestakuntza edo konpetentziak, konpetentzia horiek egiaztatzeko modua, eta Polizia eta Larrialdietako Euskal Akademiaren prestakuntza-planak.
Prebentzioko eta larrialdietan esku-hartzeko jardueretan boluntario bezala parte hartzeko behar diren curriculumeko konpetentziak erregulatzeko, oinarrizko gaitasunak hartzen dira kontuan, babes zibileko zerbitzu profesionalei laguntzeko sarean parte hartzeko beharrezkoak direnak. 

Babes zibileko entitate laguntzaileen kasuan, konpetentzia edo gaitasun horiek zehaztu daitezke, kasu hauetan: gaitasun horiek beharrezkoak ez direnean lankidetza oso espezifikoa edo espezializatua delako, edo, alderantziz, konpetentzia orokorrekin loturarik ez duten beste batzuk behar direnean. Halakoetan, entitate laguntzaileak Larrialdiei Aurre Egiteko Sisteman integratzeko egiten diren hitzarmenetan ezarri daiteke zer curriculum-konpetentzia behar diren eta nola egiaztatu behar diren.

Curriculumeko konpetentziak honela egiazta daitezke: Polizia eta Larrialdietako Euskal Akademiak antolatutako eta homologatutako prestakuntza-ikastaroak gaindituz; per se egiaztatzen diren titulu akademikoak edo ziurtagiri profesionalen bidez, edo profesional bezala parte hartuz Larrialdiei Aurre Egiteko eta Babes Zibileko funtsezko zerbitzuetan. Arau hau indarrean sartu aurretik erakunde horietan eskubide osoko boluntario bezala ari zirenek ez dute konpetentzia hori egiaztatu beharrik izango.

Azkenik, boluntarioen erakundeen erregistroan bitarte elektronikoen bidez inskribatzea exijitzen da.
Xedapen orokorraren proiektua izapidetzea
Segurtasun sailburuak 2018ko abuztuaren 2an emandako Aginduaren bidez hasiera eman zitzaion herritarrek larrialdiei aurre egiteko euskal sisteman duten borondatezko parte hartzeari buruzko dekretua aldatzen duen dekretu‑proiektua izapidetzeko prozedurari.  
2018ko urriaren 22an ebazpena argitaratu da EHAA-ean, zeinaren bidez dekretu-proiektu hau jendaurrean jartzen baita, 8/2003 Legearen (abenduaren 22koa, Xedapen Orokorrak Egiteko Prozedurarena) 8. Artikuluan eta 39/2015 Legearen (urriaren 1ekoa, Administrazio Publikoen Administrazio Prozedura Erkidearena) 133.2 artikuluan ezarritakoari jarraiki, berauk herritarren eskubide eta bidezko interesei eragin diezaiekela iritzi baita. 
Euskadiko Suhiltzaileen Elkarteak alegazioak aurkeztu ditu Dekretu proiektu honen inguruan. 27.1.e) artikulua ezabatzea proposatzen dute: “Biktimak bilatzeko, salbatzeko eta erreskatatzeko jarduerak egitea bitarteko eta teknika egokiekin eta segurtasun-baldintzetan”, SPEIS-ei dagozkizkien formakuntza aspektuak deskribatzen ari direla eta, borondatezko parte-hartzearen kasuan, edozein kasutan suhiltzaile boluntarioaren figuraren baitan integratu beharko liratekeela argudiatuta. Ez da alegazioa onartzen. Funtzio hori ez da eta ezin da suhiltzaile boluntarioen funtzio esklusiboa izan. Honetaz gain, arau honek ez ditu zerbitzu publikoen eskumenak zehazten, baizik eta profesionalen zerbitzura kooperatzen duten herritarren ezagutza basikoak (ez profesionalak).
Bestalde, 27.1.g) artikulua aldatzea eskatzen dute, honakoa proposatuz: “Suteen amatatze elementu basiken erabilpena (SUH-en eta su-itzalgailuen erabilpena)”. Aldaketa hau onartzen da, orokorrean ez da beharrezkoa boluntarioei formakuntza gehiago eskatzea.
Honetaz gain, izapidetza hau aprobetxatu egin da aurkitutako akats material batzuk zuzentzeko, eta indargabetze xedapen bat gehitzeko, boluntarioen akreditazioen iraungitze dataren ingurukoa. Honek Euskadiko Babes Zibileko boluntarioen toki-erakundeetako kideak egiaztatzeari buruzko Aginduan (2013ko ekainaren 14koa, Segurtasuneko sailburuarena) dauden akreditazioen iraungitze dataren inguruko erreferentziak indargabetzen ditu.
Hori horrela, 2018ko irailaren 24an, Araubide Juridikoaren, Zerbitzuen eta Hauteskunde Prozesuen Zuzendaritzak dekretu‑proiektuari buruzko txosten juridikoa eman zuen.   

Xedapen Orokorrak egiteko Prozedurari buruzko abenduaren 23ko 8/2003 Legearen 10. artikuluan aurreikusitakoarekin bat etorriz, dekretu‑proiektuari buruzko memoria ekonomikoa egin dugu. 
Memoria ekonomikoan zehazten denez, dekretu‑proiektu hau funtsean 24/2010 Dekretua araudi berrira moldatzeko arau-aldakuntza bat den heinean, honek ez du ondorio ekonomiko aipagarririk Euskal Autonomia Erkidegoko Administrazio Orokorraren aldetik.
Segurtasun sailburuak 2018ko irailaren 21ean eman zuen Aginduaren bidez aurrez onetsi zuen dekretu‑proiektuaren testua. 
Herri Administrazioetan Hizkuntza Normalizatzeko Zuzendaritzak bere txostena eman du, xedapen orokorrak egiteko prozeduran euskararen erabileraren normalizazioaren ikuspegia txertatzeko araubidea ezartzen duen azaroaren 6ko 233/2012 Dekretua, eta Kultura eta Hizkuntza Politika Sailaren egitura organikoa eta funtzionala ezartzen duen apirilaren 11ko 82/2017 Dekretuaren 14.l) artikulua oinarri hartuta. Txostenak positiboki baloratzen du dekretu‑proiektua, eta curriculumeko konpetentziei buruzko atalean euskararen ezagutzea sartzea proposatu du, larrialdiei aurre egiteko euskal sisteman parte hartzen duten bolondresek euskararen ezagutza nahikoa egiaztatu dezaten, herritarrek beraiekin euskaraz nahiz gazteleraz harremanetan jarri ahal daitezen.
2018ko urriaren 28an Emakundek bere txostena eman zuen. Honek, nahiz eta testua hobetzeko zenbait proposamen egin, ez du 4/2015 Legearen (otsailaren 18koa, Emakumeen eta gizonen berdintasunerakoa)  19 eta 20 artikuluen eta “Genero-eraginaren aurreko ebaluazioa gauzatzeari buruzko jarraibideak onartzeko eta gizonen eta emakumeen arteko desberdintasunak ekidin eta berdintasuna sustatzeko neurriak hartzeko Erabakiaren” (Jaurlaritzaren Kontseiluak, 2012ko abuztuaren 21ean egindako bilkuran onartutakoak) aplikazio zuzenaren inguruko inolako eragozpenik egin.
2018ko abenduaren 10ean, Kontrol Ekonomikoko Bulegoak bere txostena igorri zuen, zeinaren bitartez dekretu proiektu honek eduki ekonomikorik ez duela ziurtatzen du.

Larrialdiei Aurregiteko eta Meteorologiako Zuzendaritzak proposatuta, 253/2017 Dekretuaren (azaroaren 21ekoa, Eusko Jaurlaritzaren larrialdien eta babes zibilaren arloko sariei buruzkoa) artikulu bat aldatu egin da, dekretu honek Euskadiko Babes Zibileko boluntarioen lana aintzatesteko diplomak emateko ezartzen dituen epeen kontrola zorrotzagoa izan dadin. Honetarako, dekretu proiektu honen izapidetza aprobetxatu egin da. Aldaketa hau lehenengo Azken Xedapenean jasotzen da. Honetaz gain, aldi iragankor bat ezarri da aldaketa honetarako, bigarren Xedapen Iragankorrean jasotakoa.
Izapide horiek burututa, Euskadiko Aholku Batzorde Juridikoari irizpena igortzea dagokio, dekretu‑proiektua onespenera igorri aurretik. 

